
Монгол Улсын Их Хурлын 2017 оны намрын ээлжит чуулганы
 Байгаль орчин, хүнс, хөдөө аж ахуйн байнгын хорооны 
12 дугаар сарын 19-ний өдөр /Мягмар гараг/-ийн 
хуралдааны гар тэмдэглэл


Байгаль орчин, хүнс, хөдөө аж ахуйн байнгын хорооны дарга Ц.Гарамжав ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 12 цаг 20 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Б.Саранчимэг;

Эмнэлгийн чөлөөтэй: Л.Элдэв-Очир;

Тасалсан: Д.Мурат, Г.Солтан, Д.Эрдэнэбат.

Хэлэлцэх асуудалтай холбогдуулан Улсын Их Хурлын гишүүн Д.Тэрбишдагва, Б.Бат-Эрдэнэ, Ж.Энхбаяр, А.Сүхбат нар үг хэлэв. 


Нэг. Органик хүнсний тухай хуульд өөрчлөлт оруулах тухай, Тариалангийн тухай хуульд өөрчлөлт оруулах тухай, Хөдөө аж ахуйн гаралтай бараа, түүхий эдийн биржийн тухай хуульд өөрчлөлт оруулах тухай хуулийн төслүүд /Стандартчилал, техникийн зохицуулалт, итгэмжлэлийн тухай хуулийн төслийн анхны хэлэлцүүлэгтэй холбогдуулан, анхны хэлэлцүүлэг, санал, дүгнэлтээ Эдийн засгийн байнгын хороонд хүргүүлнэ/.
Хэлэлцэж буй асуудалтай холбогдуулан Стандарт, хэмжил зүйн газрын дэд дарга Б.Билгүүн, мөн газрын Бүтээгдэхүүн тогтолцооны баталгаажуулалтын газрын дарга В.Ганзориг, Стандартчилал, тохирлын үнэлгээний бодлогын газрын дарга Г.Өнөржаргал, Итгэмжлэлийн газрын дарга С.Ганцэцэг, ахлах мэргэжилтэн З.Мөнхбат нар оролцов.


Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх З.Оюунсүрэн, Б.Мөнхцэцэг, референт Ц.Рэнцэнтогтох, Г.Алтанцэцэг нар байлцав. 
Ц.Гарамжав: - Органик хүнсний тухай хуульд өөрчлөлт оруулах тухай хуулийн төслийг дэмжье гэсэн санал хураалт явуулъя.


Зөвшөөрсөн:

13

Татгалзсан:


  0

Бүгд:



13
100 хувийн саналаар дэмжигдлээ. 

Дээрхи саналтай холбогдуулан Улсын Их Хурлын гишүүн А.Сүхбатын тавьсан асуултад Байгаль орчин хүнс, хөдөө аж ахуйн байнгын хорооны дарга Ц.Гарамжав хариулж, тайлбар хийв. 

Улсын Их Хурлын гишүүн Д.Тэрбишдагва, Г.Мөнхцэцэг нар үг хэлэв. 

Ц.Гарамжав: - Тариалангийн тухай хуульд өөрчлөлт оруулах тухай хуулийн төслийг дэмжье гэсэн санал хураалт явуулъя.


Зөвшөөрсөн:

  8

Татгалзсан:


  6

Бүгд:



14
57.1 хувийн саналаар дэмжигдлээ. 

Улсын Их Хурлын гишүүн Б.Бат-Эрдэнэ үг хэлэв. 

Ц.Гарамжав: - Хөдөө аж ахуйн гаралтай бараа, түүхий эдийн биржийн тухай хуульд өөрчлөлт оруулах тухай хуулийн төслийг дэмжье гэсэн санал хураалт явуулъя.


Зөвшөөрсөн:

  8

Татгалзсан:


  6

Бүгд:



14
57.1 хувийн саналаар дэмжигдлээ. 

Дээрхи саналтай холбогдуулан Улсын Их Хурлын гишүүн А.Сүхбатын тавьсан асуултад Стандарт, хэмжил зүйн газрын Стандартчилал, тохирлын үнэлгээний бодлогын газрын дарга Г.Өнөржаргал хариулж, тайлбар хийв. 

Улсын Их Хурлын гишүүн Д.Тэрбишдагва үг хэлэв. 


Байнгын хорооноос гарах санал, дүгнэлтийг Улсын Их Хурлын гишүүн Г.Тэмүүлэн Эдийн засгийн байнгын хорооны хуралдаанд танилцуулахаар тогтов.
Хуралдаан 40 минут үргэлжилж, 19 гишүүнээс 14 гишүүн ирж, 73.7 хувийн ирцтэйгээр 13 цаг 00 минутад өндөрлөв.


Тэмдэглэлтэй танилцсан: 


БАЙГАЛЬ ОРЧИН, ХҮНС ХӨДӨӨ 

АЖ АХУЙН БАЙНГЫН


ХОРООНЫ ДАРГА                                                                  Ц.ГАРАМЖАВ

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                              Д.УЯНГА

МОНГОЛ УЛСЫН ИХ ХУРЛЫН 2017 ОНЫ НАМРЫН ЭЭЛЖИТ ЧУУЛГАНЫ
БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 

12 ДУГААР САРЫН 19-НИЙ ӨДӨР /МЯГМАР ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ц.Гарамжав: - Сайн байцгаана уу Байнгын хорооны гишүүдийн энэ өдрийн ирц бүрдсэн 52.6 хувьтай байна. Ингээд 2017 оны 12 дугаар сарын 19-ний өдрийн хуралдаан нээснийг мэдэгдье. 
Өнөөдрийн хуралдаанаар хэлэлцэх асуудал Органик хүнсний тухай хуульд өөрчлөлт оруулах тухай, Тариалангийн тухай хуульд өөрчлөлт оруулах тухай, Хөдөө аж ахуйн гаралтай бараа, түүхий эдийн биржийн тухай хуульд өөрчлөлт оруулах тухай хуулийн төслүүд, Стандартчилал техникийн зохицуулалт итгэмжлэлийн тухай хуулийн төслийн анхны хэлэлцүүлэгтэй холбогдуулан анхны хэлэлцүүлэг санал, дүгнэлтээ Эдийн засгийн байнгын хороонд хүргүүлэх ёстой юм. 

Хэлэлцэх асуудалтай холбоотойгоор асуулттай гишүүд байна уу? Д.Тэрбишдагва гишүүний микрофоныг өгье. 
Д.Тэрбишдагва: - Хэлэлцэх асуудалтай холбогдуулаад энэ яах вэ нэг үг үсгийн л юм байгаа юм. Энэ бол тэртээ тэргүй үүн дээр нэг их санал гараад өөрчлөгдөөд байгаа юм байхгүй. Ерөөсөө үгний нэг хэдэн сая хууль батлагдахтай холбогдуулаад хэдэн үгийг өөрчилсөн түүнтэй холбоотой юм байгаа. Тийм учраас үүн дээр асуулт байхгүй. 
Зүгээр нэг асуулт байгаа юм. Энэ өвөлжилтийн бэлтгэл ажил өвөлжилт жаахан хүндрээд байна. Тэгээд нийт нутгийн хэмжээнд шүлхий өвчин чинь улам нэмэгдэх хандлагатай байна. 

Дээрээс нь одоо яг 11, 12 сар болоод ингээд хүйтэрсэн үед -20, -30 градусын үед Засгийн газраас мал хөлөөр гаргана гэсэн тийм шийдвэр гаргаад байх шиг байна. Энэ дараагийн хуралдаанаар мал хөлөөр нь гаргах асуудлыг жил болгоны Засгийн газар дээр мал хөлөөр нь гаргана гээд ярьдаг. 
Ер нь Монгол малын нэмэгдсэн өртөг шингэсэн бүтээгдэхүүн болгож сайд ороод ирлээ, үүнтэй холбоогүй ч гэсэн сайдаас асууя гэсэн юм. Мал хөлөөр нь гаргана гэдэг асуудлыг өвөл хүндрээд ирэхээр л ярих юм. 12 сар гараад байхад. Машин дээр зөөх юм бол малын нүд нь хөлдөөд гарч чадахгүй. Хөлөөр нь цасан дундуур хасах хэдэн градуст мал гаргаж болохгүй шүү дээ Б.Батзориг сайдаа. 
Тэгэхээр ер нь хүнс, хөдөө аж ахуйн бодлого, Монгол төрийн бодлого төрөөс малын талаар баримтлах бодлого энэ тэр гэх юм бол малыг чинь аль болохоор нэмэгдсэн өртөг шингэсэн бүтээгдэхүүн гаргаж аль болохоор түүхий эдээ нутагтаа боловсруулж олон ажлын байр бий болгоё гэсэн. Мал хөлөөр нь гаргах асуудал өвөлжилттэй холбоотой асуудлыг дараагийн хуралдаанаар байдаг юм уу зүгээр яримаар байна. 

Шаардлагатай бол асуултад хариулж болно. Шаардлагагүй бол дараагийн хуралдаанд оруулмаар байна. 

2 дахь асуудал энэ ер нь өчигдөр Үндсэн хуулийн асуудал яригдаж байхад энэ ард түмний дунд нийт санал асуулгаар Улсын Их Хурлын гишүүдтэй хариуцлагын асуудал яриад байгаа юм. Би ч гэсэн 24 цагийн хугацаанд Их Хурлын гишүүд өдөр шөнөгүй ажиллаж байж энэ улс орондоо манлайлж ажиллах ёстой. 

Төрийн бодлого дээр энэ үндэсний аюулгүй байдал, тусгаар тогтносон аймшигтай болж байгаа талаар сая 5 дахь өдөр Ерөнхийлөгч их тодорхой тоо баримтуудыг ярьсан л даа. Тэгэхээр бид нарыг ингээд Их Хурлын гишүүдийг ялангуяа энэ ард түмнээс санал асуулга Үндсэн хуулийн өөрчлөлт энэ тэр дээр асуухад бол ерөөсөө Их Хурлын гишүүдийн энэ сахилга хариуцлагатай холбоотой асуудал дээр хууль гаргахгүй бол болохгүй энэ тэр гэсэн тийм ард түмний санал байгаад байна. 


Өнөөдөр 19 гишүүнээс 6 хүн сууж байна. Цаашдаа энэ ирцийн бүрдэл энэ тэр дээр энэ ялангуяа энэ Байнгын хорооны ирц бүрдүүлж байгаа нөхөд анхаарах ёстой. Ер нь заавал хүнээр шахуулж ирцдээ орох тийм ёс суртахуунтай хүмүүс Их Хуралд гарч ирж байгаа юм уу үгүй юм уу гэдгийг бодох ёстой. 


Тийм учраас бол хүнээр шаардуулахгүйгээр бидний эрх үүрэг чинь өөрөө хурал дээр сууж үгээ хэлэх ёстой. Тийм учраас энэ хурлын ирц бүрдэлт дээр анхаармаар байна. Ийм 2 зүйлийг хэлмээр байна. 


Би бол одоо ингээд ирц бүрдэж ядаж байгаа ийм үед бол энэ өвөлжилтийн бэлтгэл ажил, шүлхий өвчин, тэгээд орж ирж байгаа тэжээлийн асуудлаа яримаар байгаа юм. 40 тэрбум төгрөгийг сая Их Хурал баталж өгөөд оруулж ирсэн. Би сая хагас дутуу мэдээл авсан сайдаас мэдээлэл авмаар байгаа юм. 


Ер нь мал чинь бол зажлах юмгүй зүгээр тэжээл иддэггүй байхгүй юу. Тэгэхээр 40 тэрбум төгрөгийн оруулж ирж байгаа тэжээлийн 500 байна уу 600 тонн өвс бусад нь тэжээл харагдана лээ. Хэрэв ийм байх юм бол энэ чинь өөрөө үр дүн байхгүй шүү. Хэчнээн тэжээлтэй байлаа гээд өвс байхгүй бол мал амаа зажилдаг юм байхгүй бол болдоггүй шүү дээ. 


Тийм учраас тэр энэ оруулж ирж байгаа 40 тэрбум төгрөгийн өвс тэжээлийн асуудал, шүлхийтэй холбоотой асуудал, малын хөлөөр гаргахтай холбоотой асуудал энэ тэрийг тусгайлан авч яримаар байна. Энэ бол ямар нэгэн байдлаар шинэ болсон сайдын эсрэг хэлж байгаа зүйл биш. Шинэ болсон сайд маань үүн дээр ямар бодлого явуулж байгаа юм, бидний туршлага энэ Байнгын хороон дээр бас үүнийг энэ асуудлыг ярьж хөөрөхгүй бол болохгүй юм шиг санагдаж байгаа юм. Бид үүн дээр дэмжиж туслах ёстой. Зөв зүйтэй хийж байгаа юмыг дэмжиж ажиллах ёстой, буруу зөрүүг нь засаж залруулах ёстой. 


Би ялангуяа энэ хөлөөр нь мал гаргана гэдгийн эсрэг байнга эсрэг ярьдаг хүн шүү дээ. тэгээд одоо ингээд өвөл болонгуут хөлөөр нь мал гаргана гэж ярьдаг. Одоо ёстой гаргаж таараа ч гаргахгүй шүү дээ тэгээд одоо ингээд шоу маркийн юм ярьдаг. Энэ -30, 40 ... /минут дуусав/
Ц.Гарамжав: - Ер нь бол манай Д.Тэрбишдагва гишүүн өөрийн бодол саналаа илэрхийлж байх шиг байна. Гэхдээ мал хөлөөр нь гаргах тухай энэ жил болгон ярьдаг энэ асуудлыг одоо бас ингээд хэвлэл мэдээллийн хэрэгслээр яригдаад ийм бодлого явагдаж байгаа мэт ярьж байна. Тэгэхээр энэ хэрхэн хэрэгжиж байгаа юм энэ бодлого Хөдөө аж ахуйн яамны зүгээс хэрхэн хэрэгжүүлэх талаар бас судалгаа хийгээд дараагийн Байнгын хорооны хурал дээр энэ талаар бас танилцуулж болох ийм боломж танд байгаа. 
Энэ дараагийн Д.Тэрбишдагва гишүүний яриад байгаа санал бол өчигдрийн Үндсэн хуулийн хэлэлцүүлэгтэй холбоотойгоор Улсын Их Хурлын гишүүдийн хариуцлагыг хэрхэн дээшлүүлэх юм сайжруулах юм Улсын Их Хурлын гишүүдтэй хэрхэн хариуцлага тооцдог болох тухай энэ ард түмний олонхийн гаргаад дийлэнхийн гаргаад байгаа энэ саналын талаар ярьж байх шиг байна. 
Энэ удаад бол түүнийг бол яригдаж хэлэлцэгдэж байгаа учраас бид нар ээн асуудлаа нээлттэй орхиё. Үүнийг бол ер нь үргэлж бид нар үргэлжлүүлэн анхаарч ярих ёстой асуудлын нэг юм. 
Хэлэлцэх асуудал дээр Б.Батзориг сайд саналаа хэлж болно та энэ хурлын дэгийн дагуу. Энэ хурлын дэгийн дагуу үүн дээр бол өөр танд юу өгч болохгүй байна. Б.Бат-Эрдэнэ гишүүний микрофоныг өгье. 
Б.Бат-Эрдэнэ: -  Их баярлалаа. Байнгын хороодын гишүүдийнхээ амгаланг айлтгая. Би хөдөө орон нутагт тойрогтоо ажиллаад ирсэн. Хөдөө орон нутагт амьдрал байдал амаргүй байна. 

Тийм учраас үүн дээр онцгой анхаарч би хөдөө аж ахуйн Байгаль орчны энэ Байнгын хороонд хамаарагдаж байгаа болохоор зэрэг Байнгын хороон дээрээ ярихаас өөр аргагүй. Манай Байнгын хороо үүн дээр гишүүдийн орон нутагт ажилласан байдал иргэдийн тавьсан санал хүсэлт дээр тулгуурлаад нэг жич чиглэл бодлого боловсруулаад энэ Засгийн газарт Байнгын хорооны зүгээс тогтоол шийдвэр гаргаад ингээд хүргүүлж ажилламаар байна. 

Өвөлжилт хүнд байна. Мал их өссөн малыг экспортод гаргаж чадахгүй байгаа. Мал зах зээл дээр борлохгүй байна. Үүнээс шалтгаалаад хөдөөгийн ард иргэдийн амьдрал доройтож байна. Нөгөө талаар бэлчээрийн зуд бэлчээр нэг талаас түймэрт нөгөө талаар ганд нэрвэгдсэн учраас ургамлын гарц ийм муу байдалтай байна. 

Тийм учраас бол хөдөөгийн иргэдийн тавьж байгаа гол асуудал бол энэ улсын нөөцөд байгаа мөнгө санхүүтэй холбоотой юу тэжээл өвстэй холбоотой юм байх юм бол мал туйлдаж ядарсан хойно биш одоо эртнээс малчдын хотонд хүргэх энэ ажлыг зохион байгуулж өгөөч гэдэг ийм саналыг тавьж байна. Үүн дээр та бүхэн маань анхаараач. 

2 дугаарт бол тэтгэвэр нэмсэн нэртэй 8 хувийн тэтгэвэр бол дэндүү бага байна. Дээрээс нь хавтгайруулж нэмэх юм бол үр дүнгээ өгөхгүй. Ядаж өндөр тэтгэвэр авдаг хүмүүсийн тэтгэврийн энэ удаа нэмэлгүйгээр бага тэтгэвэр авдаг хүмүүсийн тэтгэврийг нэмэх талаар та нар бодлого бодож болоогүй юм уу гэдэг ийм асуудал тавьж байна. 

Би тухайн үед нь энэ асуудал орж ирэхэд тодорхой энэ талаар байр сууриа илэрхийлж байсан. Өмнөх парламентын хугацаанд 10000 төгрөг 4 жилийн дотор 10000 төгрөг нэмсэн. Тэр 10000 төгрөг бол бараа бүтээгдэхүүний үнэ хөөрөгдөх ийм л шалтгаан нөхцөл болсон. 

Тийм учраас энэ 8 хувийн тэтгэврийн нэмэгдэл гэдэг бол мөн ялгаагүй ийм байдалтай байна үүнийг бодооч. Өмнөх Засгийн газар бүх сумдын эрүүл мэндийн паркийг шинэчилнэ гэсэн зорилтын хүрээнд энэ 2017 онд 175 машин хүргэсэн. Одоо энэ ажлыг яаралтай хийж өвлийн энэ хахир хатуу цагаас өмнө хөдөөгийн сумдын одоо эмнэлгийн эрүүл мэндийн төвийн машины паркийг шинэчлэх ажлаа Засгийн газар шуурхай хийгээч. Үүнийг манай Байнгын хорооноос шахаж шаардахгүй бол ийм амаргүй нөхцөл байдал байна. 

Нөгөө талаар шүүмжилж байгаа асуудал бол Д.Тэрбишдагва гишүүний хэлдэгтэй санал нэг байна. Улсын Их Хурлын гишүүдийн ёс зүй хариуцлагатай холбоотой асуудлыг асар их шүүмжилж байна. Та бүхнээс бол үнэндээ ичиж байна. Их Хурлын танхим чинь бол хэрүүл хараалын ийм газар юм уу зодоон нүдээний газар юм уу гэдэг ийм асуудлыг тавьж байна. 

Их Хурлын гишүүн Байнгын хороо, Их Хурлын чуулгандаа ирцээ бүрдүүлэхгүй ирдэггүй. Ирсэн хойноо хүний кноп дардаг иргэд сонгогчид бидний сонгох энэ эрхэд бүдүүлгээр халдаж байна гэдэг ийм асуудлыг тавьж байна. 

Энэ Байнгын хороо Их Хурлын чуулган бол нээлттэй явдаг юм болохоор зэрэг тэр Их Хуралд орсон хүмүүс ямар цадиггүй жудаггүй ийм улсууд юм бэ, бие биеийнхээ ажлыг хийлгэхгүй бие биеийнхээ үзэл бодол тулган хүлээлгэдэг ийм юм Их Хурлын танхим дотор харагдаж байна. 

Хүний кноп дарж ширээ хэсэж дарж байгаа бол бүр хэрээсээ хэтэрлээ ийм байдалд та нар цэг тавиач гэдэг ийм асуудлыг ярьж байна. Хамгийн сүүлд нь бол би Их Хурал дээр ч бид Д.Тэрбишдагва гишүүн тэргүүтэй хүмүүс ярьж байгаа юм. Одоо ингээд он гараад хаврын салхи эхлэнгүүт энэ Улаанбаатар хотынхоо утааг мартана шүү гэж бид бол байнга яриад байгаа юм. 

Тийм учраас энэ утаа руу чиглэсэн утаа агаарын бохирдлыг бууруулах чиглэлээр ямар арга хэмжээ ажил зохион байгуулж байгаа юм бэ үүнийг тусгайлан өдөр болгон сануулж шахаж шаардаж ажиллах үндсэн үүрэг нь бол манай Байнгын хороо шүү.  

Ц.Гарамжав: - Б.Бат-Эрдэнэ гишүүн ер нь саналаа юутайгаар тавьж байх шиг байна. Ер нь Улсын Их Хурлын дэгийн тухай хуулиар Ерөнхий сайд, Засгийн газрын гишүүн Улсын Их Хуралд ажлаа шууд тайлагнан шууд хариуцан тайлагнадаг бусад байгууллагын даргад асуудал тавих түүний хариуг чуулганаар хэлэлцүүлэх ийм заалт байгаа. 
Үүний дагуу бас асуулт хүсэлтээ тавьж болох юм байгаа юм. Ер нь бол тэр өвөлжилтийн бэлтгэл ажил энэ дундаас анхаарах нэг санал бол өвөлжилтийн бэлтгэл ажлын бэлтгэлд 40 тэрбум төгрөгийг бид нар төсөвлөж баталж өгсөн байгаа. Тэгэхээр энэ 40 тэрбум төгрөгийн хэмжээнд авах өвс тэжээлээ эртхэн шиг өгөөч гээд Б.Бат-Эрдэнэ гишүүн санал хэлж байна. Энэ бол бас зүйтэй санал байх үүнийг Хөдөө аж ахуйн яамны сайд маань бодолцож бас дараагийн хурлаар энэ 40 тэрбум төгрөгийн өвс тэжээл хэрхэн хүргэгдэх юм, малчдад ямар аймгаар, ямар нутгаар ямар хэмжээтэй тараагдах юм үүнийг би бас дээр үед чуулган дээр асууж байсан. 
Үүний араас бид нар бас юугаа тавина шүү гээд. Тэгэхээр үүний талаар та дараагийн Байнгын хорооны хурал дээр бэлтгэлтэй саяын асуудлыг хамтад нь. Тэгвэл асуулт, хариулт саналын цаг дээр та бас үүнийгээ хэлээрэй. 

Тэтгэвэр тэтгэмж болон бусад асуудлаар Б.Бат-Эрдэнэ гишүүний Дэгийн тухай журмаар өөрөө хандах бүрэн эрхтэй юм байна. Ж.Энхбаяр гишүүний микрофоныг өгье. Тодруулга байхгүй дээ уг нь. Байхгүй юм байна. Ж.Энхбаяр гишүүний микрофоныг өгье. Саналтай юм байна. 

Ж.Энхбаяр: - Шинэ Засгийн газар бүрдээд бас нэлээдгүй бараг 70, 80 хоног болох шиг боллоо. Б.Батзориг сайд Байнгын хороогоо яамандаа хүлээж авна байгаа. Тэгээд энэ үлдэж байгаа 2 жилийн хугацаанд бид хамтарч ямар зорилгын ард гарах вэ гэдгээ нэг тойрч суугаад ажил хэргийн яриа хиймээр байна. 
Ажилтайгаа хангалттай танилцсан ийм нөхцөл байдал үүссэн байна. Ийм шийдвэрлэх асуудлууд байна. Үүнийг ингэж шийдвэрлэхээр бодож байна. Ийм бодлого хөтөлбөр хэрэгжүүлэх гэж байна. Энэ дээр Байнгын хороо дэмжлэг үзүүлэх асуудлаа хоорондоо ярилцмаар байна. Тэгэхээр та яамандаа хүлээж аваад бүрэлдэхүүнээ суулгаж байгаад нөхцөл байдлыг ярья. 

Үнэхээр Монгол Улсын хөдөө аж ахуйн салбар дэндүү хоцрогдлын туйл гэдэг болоод байгааг л бид бүгд мэдэж байгаа. Мал аж ахуй нь өрсөлдөх чадваргүй болсон. 60, 70 сая малтай мөртөө сүүнийхээ 80 хувийн импортоор авдаг болсон. Мах, махан бүтээгдэхүүний импорт бол тасралтгүй нэмэгдэж байгаа гаднаас авдаг болж хэрэглэдэг болсон. Үүнтэй холбоотойгоор хөдөө аж ахуйн маань хөнгөн үйлдвэрийн салбар ямархуу байдалд байгаа билээ бүгд мэдэж байгаа. 

Зөндөө л хангалттай л ярилаа. Одоо 2 жил манай Их Хурлын бүрэн эрхийн хугацаанд манай Байнгын хороо Засгийн газар энэ яамтайгаар хамтарч юу хийх вэ гэдгээ та нэг толгойндоо буусан юмаа бид нарт танилцуулмаар байна. Нөхцөл байдлыг ингэж харж байна, ингэж шийдье гэдэг. Хойшлуулшгүй асуудлыг ярилцмаар байна. 
Ингээд салбар салбараар нь хийх ажлаа тодорхой болгоод Байнгын хороо дэмжээд ингээд явбал үр дүн гарна даа гэж. Ийм ажлын санаачилга Байнгын хорооны даргаа сайдад үүрэг өгөөд бүгдээрээ ойрын үед яаман дээр нь ажиллая гэж. 

Ц.Гарамжав: - Гишүүд яах вэ саналаа хэлж байна. Ер нь манай Байгаль орчин, хүнс, хөдөө аж ахуйн байнгын хорооны асуудал бол одоо Хөдөө аж ахуйн яамны энэ өвлийн бэлтгэлийн ажил цаг үе тулгамдсан асуудлуудтай ямар арга хэмжээ авч, яаж хэрхэн хамтарч ажиллах вэ талаар гишүүд бас тулгамдаж байгаа учраас бас энэ асуудлууд дээр өнөөдөр ярихгүй бол бас энэ чинь цаг хугацаа нь ч гэсэн оройтно. Энэ асуудлаар гишүүд санал гаргаж байна. Үүнийг бас Хөдөө аж ахуйн яамны маань сайд анхаараад дараагийн хуралдаан дээр тодорхой саналуудтай тодорхой хариулттай гишүүдийн асуугаад байгаа асуудлууд дээр нэлээн дэлгэрэнгүйгээр ярилцаж санал солилцож хэрэгжүүлэх ажлуудаа ярья гэж бодож байна. 
Хэлэлцэж байгаа асуудал дээр гишүүд саналаа холбогдуулан болон бусад асуудалтай холбоотой саналаа хэллээ. 

Хуралдаан оролцож байгаа албан тушаалтнуудыг, А.Сүхбат гишүүн саналтай байсан уу? А.Сүхбат гишүүний микрофон. А.Сүхбат гишүүний нэр гараагүй байсан. А.Сүхбат гишүүний микрофоныг өгье. 

А.Сүхбат: - Баярлалаа. Энэ хэлэлцэж байгаа асуудалтай холбоотой хэдэн үг байгаа юм. Манай энэ ажлын хэсэг энэ яам мэргэжлийн байгууллагууд энэ дэлхийн дулаарал цөлжилтийг ер нь яаж авч үзэж байгаа вэ гэдгийг нэг асуумаар байгаа юм. 
Энэ талаар тооцоолсон зүйл тодорхой мэдлэг мэдээлэл байдаг юм уу гэж асуумаар байгаа юм. Тэгэхээр энэ нөгөө талаараа бас баялгийн гаслан ч байж магадгүй юм. Бид нар хүрээлэн буй орчин байгаль эх дэлхийтэйгээ яаж харьцаж байгаа билээ гэдэг ч асуудал байгаа. 

Сүүлийн үед сүүлийн 3 жилд хэдэн гол горхи нэмж татарч байна вэ хэдэн зүйлийн өвс ургамал үгүй болж байна гэдгийг бас нэг гаргах ёстой байгаа юм. Тэгээд өнөөдөр бол гишүүд бүгд л мэдэж байгаа. Та бүхэн бид бүгд л энэ ган зудад нэрвэгдэж байгаа. 

Гайгүй байгаа аймаг сум руугаа л бүгд түрч ороод түүндээ тууврын зуд, хөлийн зуд тэгээд янз бүрийн зуд нүүрлүүлээд ингээд энэ өвлийг өнтэй давах юмсан. Малаа тоо толгой бүрэн давах юмсан. Бага гарц хохирол хүлээх юмсан гээд ингээд зүтгэж байгаа. Тэгээд үүн дээр бол ирээдүй цаг дээр энэ бэлчээрийн мал аж ахуй ер нь хэдэн настай юм бэ гэдгийг бас гаргаж ирэх ёстой. 

Бид нар чинь энэ байгаль хангайдаа найдаад ингээд яваад байх ёстой юм уу? Эсхүл фермер маяг руугаа шилжүүлсэн нь илүү үр дүнтэй байна уу эдийн засгийн хувьд, үр өгөөжийн хувьд, эрсдэлийнхээ хувьд ямар байна гэдгийг нэг тооцоолж гаргах ёстой юм. 
Тэгэхгүй бол ган боллоо, зуд боллоо тэгээд манай малчид чинь байгальдаа найдаад өвс тэжээлээ сайн бэлтгэж чаддаггүй шүү дээ. нэг айл гэхэд л 400 үхэр үхүүлж байна гэдэг чинь тэр хүн бол 10 шараа нядлаад л өвс тэжээлээ бэлтгэх иймэрхүү л боломж байгаа шүү дээ тэр хүнд. 

Тэгээд энэ хэлэлцэж байгаа асуудалтай холбогдуулаад би бас нэг гадаад нэршил гадаад нэр томьёо дээр бас эргэж хараач гэж би хэлээд байгаа юм. Түрүү түрүүний мал аж ахуйн эрүүл мэндийн тухай хууль, Малын генетик нөөцийн тухай хууль гээд энэ хууль дээр энэ гадаад нэрийг орчуулж болдоггүй юм уу гэж. 

Гадаад нэрийг уг нь орчуулж болоод байгаа. Паразит гэдэг өвчнөө орчуулсан. Зооноз гэдэг өвчнөө орчуулсан. Генетик гэдэг нэрийг бас орчуулж болж байгаа. Өнөөдөр ингээд органик гээд ороод ирлээ. Органик хүнсний тухай хууль гээд органик гэж орчуулаад ингээд цааш нь явуулахад ер нь амархан л юм шиг харагдаад байна. 
Тэгэхээр хэл соёлоо алдах юм бол үндэстэн мөхнө гэсэн үг байгаа юм. Монголчуудын хүн төрөлхтний түүхэнд оруулсан олон л давуу талууд олон түүх соёл байгаа. Монгол үг өнөөдөр хэдэн сая үгтэй юм, хэр зэрэг чадалтай юм баялагтай юм гээд үзэх юм бол агуу л байдаг. Тийм болохоор энэ органик гэдэг үгээ цаашлаад бусад гадаад үгийг орчуулж болдоггүй юм уу? 
Үүнийг стандартчилал гээд ингээд ороод ирлээ. Тэгээд Монгол үг жилдээ 2 жилдээ хэдэн арваараа устаж байгаа. Гадаадын энэ соёл гадаад үг үнэхээр бас зарим энэ зүйлээ алдаад байгаа шүү. Энэ тал дээр та нөхөд маань бас анхаараарай. 
Энэ тал дээр цаашлаад бас ярих ч болно. Органик гээд ингээд яриад байдаг. Ориг гэж яриад байдаг. Гэтэл энд Монгол үг цаана чинь нэг их сайхан үг байгаа шүү дээ. үүнээс чинь гоё үг байгаа шүү дээ. ийм саналтай байна. 
Ц.Гарамжав: - Хэлэлцэх асуудалтай холбогдолтой болон дараа ямар асуудлаар хэлэлцэх талаар гишүүд маань саналаа гаргалаа. Ингээд асуулт асууж дууслаа хэлэлцэх асуудалтай холбоотойгоор. 
Энэ хэлэлцэж байгаа асуудалтай холбоотойгоор хуралдаан оролцож байгаа албан тушаалтнуудыг танилцуулъя. Б.Билгүүн –Стандарт, хэмжил зүйн газрын дэд дарга, В.Ганзориг –Стандарт, хэмжил зүйн газрын Бүтээгдэхүүн тогтолцооны баталгаажуулалтын газрын дарга, Г.Өнөржаргал –Стандарт, хэмжил зүйн газрын Стандартчилал, тохирлын үнэлгээний бодлогын газрын дарга, С.Ганцэцэг –Стандарт, хэмжил зүйн газрын Итгэмжлэлийн газрын дарга, З.Мөнхбат –Стандарт, хэмжил зүйн газрын ахлах мэргэжилтэн ийм албан тушаалтнууд өнөөдрийн хуралдаанд оролцож байна. 
Хэлэлцэх асуудлын дарааллын дагуу санал хураалтдаа оръё. Энд саналаа хураахын өмнө гишүүд бас өөрсдийн асуулт саналаа хэлж болно. 
1 дүгээр санал. Органик хүнсний тухай хуульд өөрчлөлт оруулах тухай хуулийн төслийг дэмжье гэж байна. Санал хураалт. А.Сүхбат гишүүний микрофоныг өгье. Д.Тэрбишдагва гишүүний микрофон бас өгье. 
А.Сүхбат: - Ингээд органик гээд яваад өгдөг байхгүй юу. Энд бол сургуулийг нь төгссөн олон жил хэл судлал дээр ажилласан Монгол үгийн их мастер Г.Мөнхцэцэг гишүүн маань сууж байна. 
Тэгэхээр анхнаасаа л ингээд явмаар байгаа юм. Заавал ингэж Монгол үгээ устгах ямар шаардлага байсан юм бэ? Энэ тал дээрээ нэг тогтож ярьсан нь дээр байх. Тэгээд сүүлээ чуулган дээр очдог эргээд тэр ажлын хэсэг хаана хаанаа л бөмбөлзөөд эхэлдэг шүү дээ. 
Энэ тал дээр гишүүд ч бас саналаа хэлэх байх. 

Ц.Гарамжав: - Д.Тэрбишдагва гишүүн дараа нь. 
Д.Тэрбишдагва: - Энэ хуулийн өөрчлөлтүүд бол ганцхан хууль өөрөө Стандартчилал, тохирлын үнэлгээний тухай хууль гэж гэснийг ажлын хэсэг дээр ярьж байгаад Стандартчилал, техникийн зохицуулалт тохирлын үнэлгээний итгэмжлэлийн тухай хууль гэж ийм үг үсгээр оруулсан юм. 

Гол нь үүндээ тулгуурлаад л энэ үг үсгүүд энэ бол зарчмын юм байхгүй ерөөсөө үг үсгийн үүндээ тулгуурлаад агуулгын жаахан өөрчлөлт орсон юм. А.Сүхбат гишүүний хэлж байгаа үгтэй бид санал нэг байгаа юм. Ер нь бол цаашдаа энэ гадаадын үг үсгийг анхаарч ажиллахгүй бол яах вэ олон улсын хэмжээнд бүр гарцаагүй хэлэгдсэн тийм нэг зарим нэг үгнүүд байдаг л байх. 
Генетикийн тухай хууль энэ тэрээс авхуулаад нэлээн ярьж байсан л даа. Үүн дээр анхаарах ёстой гэдгийг хэлмээр байна. Түрүүн миний нөгөө тавьсан асуулт яах вэ зүгээр энэ удаагийн хэлэлцэж байгаа асуудалтай холбоогүй ч гэсэн дараагийн долоо хоногт анхаарч үзмээр байгаа юм. 
Малыг хөлөөр нь гаргах асуудлыг бол ер нь ингээд жил болгон яриад байх юм уу үгүй юм уу? Энэ хөлөөр нь гаргах асуудал бол ерөөсөө зарчмын хувьд ерөөсөө болохгүй. Хөлөөр нь гаргахгүй яавал нядалгаа хийж яавал малаа махаа хадгалж мах хадгалсны үр дүнд ямархуу урамшуулал энэ тэр өгөх вэ гэдэг юм уу тийм маягаар хийхгүй бол одоо хөлөөр нь гаргана гэж байхгүй. 

Энэ хүйтэнд чинь мал жаахан туухад л тэгээд ерөөсөө л турдаг байхгүй юу даа. Ерөөсөө тийм амьдралгүй нэг ийм юмнуудыг жил болгон яриад байгаа юм. Үүнийг анхаарах ёстой. 

Өвс тэжээлийн асуудлаар бол дахиж яалаа. Өвс тэжээлийн асуудлыг нэлээн дээр үед ярьж байсан шинэ болсон сайдтай бол ярих юм алга байна. Ер ь бол энэ өвс тэжээлийн асуудлыг ярьж байхад тэжээлдээ миний дахиад хэлж байгаа 40 тэрбум төгрөгийн тэжээл аваад мал чинь хэвдэг, өвс хивэхгүйгээр тэжээл хивдэггүй юм. Тэжээлийг чинь зүгээр залгидаг юм. 

Тийм учраас үүнийгээ эргэж харна биз дээ гэж түүн дээр тооцоо судалгаа дээр нь тулгуурлаж энэ эрдэмтэн судлаачид мэргэжлийнхээ хүмүүсийг авчирч яримаар байна. 
Ер нь бол одоо ингээд өвөл хүйтрэхээр шүлхий бас нэмэгддэг шүү. Одоо бид чинь бол уг нь намайг сайд энэ тэр байж байхад хүмүүс их сайд байж байхад ингэж ярих дуртай юм байна лээ. Би бол тийм үгийг ер нь хэлдэггүй юм. 

Гэхдээ бол Дорнодод нэг шүлхий өвчин гарлаа гэх юм бол түүнийг нам дардаг байсан. Эсхүл Дорноговьд гэдэг юм уу. Одоо бүр ерөөсөө зүүн аймгууд хамраад Улаанбаатар нийслэлдээ орж ирээд тэгээд бүр Сэлэнгийн бүс нутаг магадгүй аж ахуй ирээдүйд хөгжих тийм газар нутагт маань Сэлэнгэд шүлхий энэ тэр ороод ирэхээр чинь энэ шүлхий энэ тэрийг бол ерөөсөө бүр ингээд тоохоо болиод эхэлсэн байна энэ. 
Нийгэмд ерөөсөө шүлхий байдаг юм шиг ийм сэтгэл төрөөд. Гэтэл үүнээс чинь болоод нөгөө талд нь бол амандаа орсон хүн болгон амандаа орсон үг нь бол ерөөсөө Монгол малын мах органик Монгол малын мах мундаг ерөөсөө махаа гаргана энэ тэр гээд баахан юм ярьдаг байхгүй юу. 

Бодит бүхэн дээр энэ чинь өвчин нэмэгдээд нийт улс руугаа бүр газар тариалангийн бүс нутаг нийслэл хот руугаа орж ирж байгаа тохиолдол бол би Б.Батзориг сайдыг шинээр болсон сайд энэ шүлхий өвөл болохоор нэмэгдэнэ шүү. Энэ энд тэрүүгээр давхидаг хүмүүсийн тоо нэмэгдэнэ. Тэгээд наашаа цаашаа орж ирнэ. Шүлхийг чинь шувуу амьтнаас авхуулаад ерөөсөө хүн өөрөө тээгч машины дугуй өөрөө тээгч байхгүй юу. 

Тийм учраас би зүгээр өнөөдөр энэ хурлыг далимдуулаад хэд хэдэн зүйлийг цаашдаа анхаараач сайдаа гэж ийм зүйлүүдийг бас хэлэх гээд байгаа юм. Тэгээд үүн дээр анхаарч ажиллана биз дээ. энэ орж ирж байгаа асуудал дээр бол холбогдох ерөөсөө үгийн өөрчлөлт байгаа учраас үүн дээр бол нэг их айхавтар санал хэлээд байх юм бол байхгүй байна. 
Ц.Гарамжав: - Ийм байна А.Сүхбат гишүүнээ. Энэ нөгөө органик энэ тэр гэдэг үг чинь жишээлбэл 2015 онд Органик хүнсний тухай хууль бүр батлагдаад гарсан. Одоо хэрэгжээд явж байгаа 2016 оны 4 сарын 07-нд. 
Тэгэхээр түрүү түрүүчид нь яг энэ тэр томьёогоороо батлагдаад орсон хуулиуд дээр бид нар бол энэ нэгэнт дагалдах хуулиуд дээр өөрчлөлт орж байгаа учраас бид нар батлагдсан хуулийн нэр томьёонд өөрчлөлт оруулах боломж бол одоогоор байхгүй. 
Зүгээр ер нь таны гаргаад байгаа энэ нэр томьёог бол цааш цаашдаа ер нь хууль боловсруулагчид манайхан анхаарах ёстой юм. Ямрыг нь Монгол дээр хөрвүүлж болох вэ ямар нь олон улсын нэр томьёо юм. Техник гэдэг үгийг бид нар жишээлбэл яаж орчуулах вэ? Техник бүр Монгол хэлэнд ороод ирсэн. Техник технологи гээд ингээд явсан. Тэгэхээр ийм гарсан хуулиуд дээр бид нар бол одоо бас үүн дээр өнөөдөр ийм юу яах боломж байхгүй байгааг та нар маань бас анхаараарай. 

Санал хураалт. Энэ чинь Стандартынхаа хуулийг дагаж гарч байгаа 3 нэр томьёо нь өөрчилж байгаа 3 хууль. Д.Тэрбишдагва гишүүнд 1 минут. 
Д.Тэрбишдагва: - Энэ хэлний тухай асуудлыг бол Нийгмийн бодлого, боловсрол, соёл, шинжлэх ухааны байнгын хороон дээр нэг яримаар байгаа юм. Үүн дээр ярих биш. Өнөөдөр н.Сүрэнжав гуай бол та нар сонин дээр уншаарай н.Сүрэнжав гуай бол сонин дээр бичсэн байна лээ. Шар бууцанд өссөн бид чинь бол үнэхээрийн Монгол хэл дээр өсөж, Монгол хэлээ сурсан хүмүүс дээ. 

Өнөөдөр Монгол хэлийг сурахад их хялбар болсон гэнэ. Бараг 10 үгний 1/3 нь гадаад үг болсон учраас ер нь гадаадынхан бол Монгол хэлийг их сурахад амархан болсон тийм ёжилсон юм  хэлсэн байна лээ. Тийм учраас энэ Монгол хэлний асуудалтай холбоотой асуудлыг бол ер нь Боловсрол, соёл, шинжлэх ухааны байнгын хороо энэ тэр дээр яримаар байгаа юм. 
Түүнээс энэ өнөөдрийн юун дээр холбогдуулаад бол ярих юм алга байна. 

Ц.Гарамжав: - Г.Мөнхцэцэг гишүүний микрофоныг өгье. 
Г.Мөнхцэцэг: - Сүүлийн үед гараад байгаа энэ хуулийн нэр томьёо дээр бол гишүүд маань их олон саналтай байгаа. Ер нь бол бас их бид нар дандаа ийм орчуулгын хэлтэй хууль гаргаад байна. Ер нь бол энэ Монгол хэл үнэхээр устаж үгүй болж байгаагийн хамгийн захын жишээ бол гарч байгаа хуулиудын нэр томьёотой холбоотойгоор ч гэсэн бас илэрч байна гээд гишүүд маань ярьж байгаа. 
Үүнтэй бол би бас санал нэг байгаа. Тэгэхээр ер нь бол үнэхээр одоо нэг ялангуяа манай Байнгын хороо бол үнэхээр Монгол хууль бас Монгол нэр томьёотой Монгол хэл үгс зүйтэй  тийм хууль гаргамаар л байгаа юм. Түрүүний батлагдсан Малын генетик нөөцийн тухай хууль ч гэсэн үндсэндээ бол эхнээсээ бас генетик гэдэг чинь өөрөө удмын сан гээд ийм сайхан үг байхад үүнийгээ авч хэрэглэе гээд эхнээсээ би санал гаргаад унаад ажлын хэсэг дээр ингээд сүүлдээ генетикээр батлагдаад явж байх жишээний. 
Сая энэ манай А.Сүхбат гишүүний яриад байгаа ч бас үнэн л дээ. энэ үнэхээр стандартчилал, энэ техник мөн органик гээд энэ чинь ерөөсөө монголшсон үг юм шиг хэр нь энэ өөрөө Монгол үг огт биш. Үүнийг орлуулах үгсийн баялаг бол манай Монгол хэлэнд бол маш их бий. 

Тэгээд өнөөдрийн хувьд бол яах вэ энэ дагаж орж ирж байгаа нэр томьёонд дагаж орж ирж байгаа хуулийн өөрчлөлтүүдтэй холбоотойгоор энэ өмнө нь батлагдсан ийм нэр томьёогоороо батлагдсан хуулийг бол одоо нэрийг нь өөрчлөх бол боломжгүй гэдгээрээ бол ингээд батлагдаад явах байх. 
Хойшид бол бид нар бас үнэхээр энэ хуулийнхаа нэр томьёо дээр энэ Монгол хэлнийхээ тал дээр бол бас бат зогсож зарим нэг ажлын хэсгүүд үүн дээр бүр бодитой зарим нэг Байнгын хороодоос бүр санал авдаг үүнийгээ бас хэлэлцүүлж байж баталдаг ийм л болмоор байгаа юм. 

Тэр тусмаа манай Байнгын хороо хөдөө аж ахуй, байгаль орчны байнгын хороо бол яг үнэхээр Монгол хөрс дээр байж хэрэгжих ийм хуулиудыг гаргадгийн хувьд ч гэсэн үнэхээр Монгол хэлтэй л хууль гармаар байгаа юм л даа. 

Гишүүдийн гаргаж байгаа саналтай бол санал нэг байгаа. 

Ц.Гарамжав: - Яг манай Байнгын хорооны эрхлэх асуудлыг хэр хэмжээнд хязгаарт харьяалагдсан хуулиуд дээр бол бид нар нэр томьёог анхаарч болно. Санал хураалт. Эхний санал. Органик хүнсний тухай хуульд өөрчлөлт оруулах тухай хуулийн төслийг дэмжье гэсэн санал хураалт. Хүний кноп дарахгүй. 
13 гишүүн оролцож 100 хувийн саналтайгаар энэ санал дэмжигдлээ. 
Дараагийн санал хураалт. Тариалангийн тухай хуульд өөрчлөлт оруулах тухай хуулийн төслийг дэмжье. Санал хураалт. Б.Бат-Эрдэнэ гишүүний микрофоныг өгье. 

Б.Бат-Эрдэнэ: - Энэ орж ирж байгаа 3 хуулийн дагалдаж орж ирж байгаа хуулийн өөрчлөлтүүдийг бол дэмжиж байгаа. Тэгэхээр бид нар чинь бол ингээд цаг хугацаагаар хязгаарласан үг хэлэх боломж хязгаарлагдмал байдаг учраас би үүн дээр тодорхой нэг сая хөдөө орон нутагт ажилласан талаараа иргэдийн өгсөн ирүүлсэн саналуудаас би товчхон хэлье гэж бодож байгаа юм. 
Хөдөө аж ахуй энэ газар тариалантай холбоотой хуулийг бид нар 2012-2016 оны бүрэн эрхийн хугацаанд баталсан. Хөдөө аж ахуйн сайд та анхаарч байгаарай. Энэ хууль чинь яг бодит амьдрал дээр хэрэгжихгүй байна. Тухайн үед бид хэлж байсан. 500 метрээр хязгаарлаад 500 метрийн дотор байгаа хөдөөгийн малчдын өвөлжөө бууцыг улсаас зардал гаргаад ингээд нүүлгэж суулгах тухай ийм зохицуулалтууд амьдралаас хол ийм зохицуулалтууд орсон тухайн үед нь бид хэлж байсан. 

Тэгээд энэ бол газар тариалангийн бүс нутгууд чинь амаргүй байгаа гэдгийг та анхаараарай. Энэ хууль шаардлагатай бол та бүхэн маань оруулж ир. Бид энэ өөрийнхөө харьяалагдаж байгаа Байнгын хороод дээр л саналаа хэлж та бүхэн маань Байнгын хорооны зүгээс Их Хурлын бүтцийн байгууллага үүн дээр анхаарлаа хандуулахгүй бол Байнгын хорооны даргаа та ингээд нэг ийм Б.Бат-Эрдэнэ гишүүн нэг ийм юм хэлж байх шиг байна гэдэг ийм хөндий байдлаар асуудалд хандаж болохгүй. 

Танд өөрт чинь Их Хурлын гишүүний хувьд бүрэн эрх нь нээлттэй байна гэдгээр хааж болохгүй. Өнөөдөр бид нар Улсын Их Хурлын гишүүн бүрэн эрхийнхээ хүрээнд хуулийн дагуу асуулга тавьдаг. Энэ чинь Их Хурлын гишүүдийн тавьж байгаа асуулга асуултууд чинь Засгийн газар Ерөнхий сайдад тавьсан асуулгууд чинь одоо ингээд хүлээлгээд бараг ач холбогдлоо алдсан хойно нь орж ирж байна. 

Ийм байж байхад бол Байнгын хороо өөрийнхөө харьяаллын гишүүдийнхээ тойрогтоо ажилласан иргэд хөдөлмөрчдийн саналыг нэгтгээд ингээд Байнгын хороо өөрийнхөө эрх мэдлийн хүрээнд ажил асуудалд хандмаар байна. Манай Байнгын хорооны энэ залуу хаанаас ирсэн хүн юм бэ дээ? энэ шинэ зөвлөх юм уу таны цаад талаас танд мэдээлэл өгөөд байгаа хүн бол жаахан хаашаа байна даа гэж би ингэж бодогдоод байх юм. Буруу мэдээллээр хангаад байна уу үгүй юу. 

Би өмнө нь энэ Их Хурлын Тамгын газар ажиллаж байгаа улсууд бол харьцангуй туршлагатай ийм хүмүүс байдаг. Тэгээд заримдаа гэнэт гэнэтхэн шинэ хүмүүс орж ирээд тэгээд Байнгын хорооны даргыг бол цаанаас нь бас дутуу мэдээллээр хангаад байна уу гэж ингэж бодогдож байгаа юм. 

Хөдөө орон нутагт хамгийн их тавьж байгаа асуудал бол шинэ Засгийн газраас хүлээлт байна. Түрүүн Ж.Энхбаяр гишүүн хэллээ. Одоо 70, 80 хоног ажиллаа гэж. 100 хоногоо бид нар Засгийн газрын 100 хоног гээд том асуудал тавина. Иргэд олон түмнийг бид нар бол улс төрчдийн улс төрийн намуудын амласан амлалтыг их амархан мартдаг. 

Тухайн үедээ бид нар бол амлаж болно. Дараа нь бол мартсан байдаг учраас яаж ч өөрчилж болно гэдэг ийм сэтгэлгээгээр хандаж болохгүй байна. Ингэж болохгүй яав ч болохгүй. Өнөөдөр шинэ Засгийн газар байгуулагдахдаа маш тодорхой Оюутолгойн гэрээг сайжруулна, Эрдэнэтийн 49 хувийг авна, энэ уул уурхайн лиценз зөвшөөрөл өгдөг цэгцэд нь оруулна. Энэ Монголын төр бол олигархажсан мафижсан байна. Компанийн засаглал тогтсон байна. Бизнес улс төр хоёрыг салгана. Маш тодорхой амлалтууд авсан. Үүнийг чинь иргэд очсон сум болгон дээр нэхэж байна. 

Тэгээд үүнд чинь ямар хариулт өгөх вэ, би дөнгөж Засгийн газар эмхлэгдэж байгуулаад эрх барьж байгаа намын их хурал хуралдаад шинэ намын удирдлагуудаа сонгоод ингээд ажилдаа орж байна. Та нөхөд минь бид хавраас эхэлж тодорхой хариултыг өгье гэж бодож байгаа юм. 

Нийгэмд шударга ёс хариуцлагыг тогтооно гэсэн энэ амласан маш тодорхой асуудлуудаа та бүхэн минь өнөөдрийн Засгийн газрын төлөөлөл сууж байна Б.Батзориг сайдаа энэ Засгийн газар дээрээ та нар энэ асуудлаа ярь. Одоо эхнээсээ энэ болж байгаа үйл явдлууд чинь маш их хэл ам таталж байна шүү.  

Ц.Гарамжав: - Саналаа хэлж байх шиг байна Б.Бат-Эрдэнэ гишүүн. Саналаа хэлсэн. Б.Бат-Эрдэнэ гишүүн саналаа хэлж байна. Дараагийнх нь саналдаа оръё. Санал хураалтдаа оръё. Саяын хэлсэн санал бол Тариалангийн тухай хуульд өөрчлөлт оруулах тухай хуулийн төслийг дэмжье гэсэн санал хураалт. Санал хураалт. Шууд материалаа тараагаад өгсөн байгаа. 
14 гишүүн оролцож 57,1 хувиар энэ санал дэмжигдлээ. 

Дараагийн санал хураалт Хөдөө аж ахуйн гаралтай бараа түүхий эдийн биржийн тухай хуульд өөрчлөлт оруулах тухай хуулийн төслийг дэмжье. Санал Д.Тэрбишдагва гишүүн. 
Д.Тэрбишдагва: - Баярлалаа. Энэ Ж.Энхбаяр гишүүн, Б.Бат-Эрдэнэ гишүүн энэ тэрийн яриад байгаа энэ асуудлыг бол бид нар Байнгын хороон дээрээ нэлээн ярих ёстой. Дээрээс нь шинэ сайд энэ чиглэлээр Байнгын хорооны гишүүдэд мэдээлэл өгч урд нь өмнө нь явж байсан алдаа дутагдал үр дүнтэй ажил цаашдаа хийх гэж байгаа ажлын талаар тодорхой мэдээлэл өгч Улсын Их Хурлаас дэмжлэг авч ажиллах ёстой. 
Яагаад гэвэл энэ хөдөө аж ахуйн салбарын асуудал энэ өвөл нэлээн хүндэрнэ. Орж ирж байгаа өвс тэжээлийн чинь асуудлууд яриа хөөрөө гарна. Энэ өвчин эмгэгийн чинь асуудал юм гарна. Ийм учраас бол боломжтой боломжоо дээд зэргээр ажиллаж хамтарч ажиллаж үр дүн гаргах чиглэлээр бид нар хэлээд байгаа юм гэж энэ гишүүдийн хэлээд байгаа үгийг ингэж ойлгож авах хэрэгтэй. Байнгын хорооны дарга ч гэсэн сайд ч гэсэн. 
Үүнтэй холбогдуулаад хөдөө аж ахуйн гаралтай бараа түүхий эдийн биржийн асуудал энэ яг бас л энэ бирж саяын энэ Стандарт техник зохицуулалтын тохирлын үнэлгээний итгэмжлэлийн тухай хуулийн энэ үг үсгийн асуудал дээр би ярихгүй байна. 

Энэ Хөдөө аж ахуйн гаралтай бараа түүхий эдийн биржийн тухай хууль гээд ингэж байхад энэ бараа бүтээгдэхүүний биржийг ажиллаад их олон жил болж байгаа юм. Эхлээд гарахдаа бол ерөөсөө бүх түүхий эдийг л биржээр зараад л биржээр үйлчилгээ явуулаад л ерөөсөө үнэ өртөг бүх юм ингээд хянаад ер нь сайхан юм болгоно гэж ярьж байсан л даа. 
Одоо бид чинь түүхий эдээ гарч байгаа түүхий эдээ ноос ноолуур, арьс шир, мах шөл тэгээд бүгдийг нь ажиглаад харж байхад бол энэ тухайлбал махны асуудал гээд ингэж байхаар шүлхийтэй мөртөө яг үнэхээрийн Хятад руу Орос руу гарсан гээд ингээд яриад байх юм. Яг энэ бодит үнэн дээр ямархуу хэмжээнд яаж гарч байгаа. Хэрэв ийм гарах боломж нь байх юм бол үүнийгээ жаахан нэммээр байна шүү дээ. 

Тийм учраас гэх мэтээр энэ яг одоо түрүүний нөгөө нэг асуудлуудтай холбогдуулаад хөдөө аж ахуйн гаралтай бараа түүхий эдийн биржийн үйл ажиллагаатай танилцаж энэ биржийг их сайн ажиллуулах чиглэлээр анхаарахгүй бол шинэ болж байгаа сайдын хувьд хуучин дэд сайд байсан хүний хувьд үүнийг сайн мэдэж байгаа байх. 
Бидний нэг хууль баталдаг хэрэгжиж өгдөггүй тэгээд түүнийхээ араас хөөцөлддөггүйд л байгаад байгаа юм. Тийм учраас энэ хөдөө аж ахуйн гаралтай бирж түүхий эдийн асуудлыг түрүүний өвчин эмгэг газар тариалантай холбоотой асуудал энэ тэртэй холбогдуулаад бас үүнийг эргэж ярих санал бодлоо бидэнд мэдээлэл өгөөрэй гэж хэлмээр байна. Баярлалаа. 

Ц.Гарамжав: - Та нар нэрээ өгөөд хурлынхаа журмыг бариад яв л даа. Юм л бол Байнгын хорооны дарга тэр гээд ингээд, өөрсдөө журам тэгээд барь л даа. Тал талаас орж ирээд би, би гээд ингээд яг нэрээ өгөөд л энэ хурлынхаа дэгийг бариад яв л даа журмыг. А.Сүхбат гишүүний микрофоныг өгье. 
А.Сүхбат: - Энэ 1 дүгээр зүйл дээр чанарын гэснийг техникийн зохицуулалтын гэж өөрчилсүгэй гээд ороод ирж байна. Бас л нэг гадаад үг ороод ирлээ. Үүнийгээ засаж болохгүй юу, айлын аав хүүхдээ тэгдэггүй юм гээд зандраад шавхуурдаад авахаар тэгээд больдог доо. Тэгэхээр энэ тал дээр үйл ажиллагааны гэдэг юм уу арга зүйн ч гэдэг юм уу иймэрхүү байж болж байна шүү дээ. 
Үүнийг бид нар шинээр гаргаад байгаа юм биш шүү дээ. одоо шинээр гаргаж байна. Ажлын хэсэг үүн дээр хариулт өгч болох уу? 

Ц.Гарамжав: - Ажлын хэсэг хариултаа өгье. 2 номерын микрофон. 
Г.Өнөржаргал: - Техникийн зохицуулалт гэдэг энэ үг 2003 онд батлагдсан Стандартчилал, тохирлын үнэлгээний тухай хууль одоо хүчин төгөлдөр мөрдөгдөж байна. Энэ хуулиар техникийн зохицуулалтын нэр томьёог тодорхойлсон. Техникийн зохицуулалт гэж юуг хэлж байгаа вэ гээд ингээд задлаад аваад үзэх юм бол энэ хэм хэмжээ тогтоосон хуулиар эрх олгосон тохиолдолд заавал биелэгдэх шинж чанартай захиргааны актыг стандартчилал, тохирлын үнэлгээний салбарт олон улс техникийн зохицуулалт гэдэг нэр томьёогоор хэрэглэж явдаг. 
Энэ нэр томьёог бид нар 2017 оны Стандартчилал, техникийн зохицуулалт, тохирлын үнэлгээний итгэмжлэлийн тухай хуульд мөн хуучин юугаар нь хүлээж авч байгаа. Нэр томьёогоор нь тодорхойлж байгаа. Олон улсдаа ч мөн энэ техникийн зохицуулалт гэдэг энэ нэр томьёог ашигладаг хэрэглэдэг. 
2003 оноос хойш өнөөдрийг хүртэл энэ нэр томьёо үйл ажиллагаагаар зохицуулагдаж байгаа. 

Ц.Гарамжав: - Санал хураалтаа явуулъя. Өөр үг хэлэх гишүүн байхгүй тийм ээ? Санал хураалт. 
Санал хураалтад 14 гишүүн оролцож 57,1 хувьтайгаар санал дэмжигдлээ. 

Ингээд энэ хуулийг дагаж гарч байгаа 3 хуулийн өөрчлөлттэй холбогдох санал, дүгнэлтийг чуулганы нэгдсэн хуралдаанд Эдийн засгийн байнгын хороонд танилцуулна. Г.Тэмүүлэн гишүүн танилцуулах уу? Тэгье. Г.Тэмүүлэн гишүүн Эдийн засгийн байнгын хороонд гарч байгаа санал, дүгнэлтээ танилцуулъя. 

Өнөөдрийн хуралдаан өндөрлөснийг мэдэгдье. 


Дууны бичлэгээс буулгасан:


ПРОТОКОЛЫН АЛБАНЫ 

ШИНЖЭЭЧ




                               Д.УЯНГА


17

